Gwasanaethau Boreol i Ysgolion Uwchradd  -  gol. Catrin Lewis


GŴYL DDEWI [2]
· Emyn

· Rydyn ni’n dathlu Dydd Gŵyl Dewi heddiw.  Beth am i ni atgoffa ein hunain am rai ffeithiau am y sant hwn a fu farw ar Fawrth 1af 589?
· Wyt ti’n gwybod pryd yn union y ganwyd e’?
· Na, dim i ddweud y gwir.  Mae pobl yn dweud ei fod wedi ei eni yn y chweched ganrif ac mai Non oedd enw ei fam.
· Cafodd ei addysgu gan ddyn dall o’r enw Paulinus, ac mae sôn bod Dewi wedi cyffwrdd ei lygaid a gwneud iddo weld.
· Mae hynny’n swnio’n debyg i wyrth.  Gwnaeth Iesu Grist wyrth debyg wrth wella Bartimeus oedd hefyd yn ddyn dall. 
· Wel roedd Dewi Sant yn ddilynwr i Iesu Grist – roedd e’n Gristion.
· Mae stori arall am Dewi Sant yn pregethu mewn lle o’r enw Llanddewibrefi.  Tra roedd e’n pregethu cododd y tir oedd dan ei draed, ac yna roedd y dorf yn gallu ei weld a’i glywed e’n well.
· Felly, mae’n siŵr bod Dewi yn ddyn pwysig a chyfoethog yn ei ddydd.  
· Na, dim o gwbl.  Roedd Dewi’n byw bywyd syml, fel y gwnaeth Iesu Grist pan oedd e ar y ddaear.  Roedd Iesu’n dysgu bod teyrnas Dduw fel hedyn bach, bach a fyddai’n tyfu’n fawr wrth i bobl wrando ar y neges.  Gwrandewch ar  eiriau Dewi:
Gwnewch y pethau bychain a welsoch ac a glywsoch gennyf fi.

· Rydyn ni dathlu Dydd Gŵyl Dewi am mai Dewi yw nawddsant Cymru, ac rydyn ni’n falch i fod yn Gymry.  Mae Duw wedi rhoi gwahanol wledydd i bobl eu mwynhau, ac mae e wedi rhoi gwlad hardd iawn i ni.  
Gweddïwn
Diolchwn i ti, ein Tad, am roi gwlad mor hyfryd i ni.  Diolch i ti bod Cristnogaeth wedi dod i’n gwlad ni ganrifoedd yn ôl.  Diolch i ti am ddynion duwiol fel Dewi oedd yn ceisio dy wasanaethu di.  Heddiw rydyn ni’n gofyn i ti fendithio ein hysgol, ein hardal a’n gwlad.






Yn enw Iesu Grist








Amen

